БАЛ ҠОРТО ТУРАҺЫНДА ШИҒЫРҘАР 


БАЛ ҠОРТТАРЫ 
Нисек итеп биҙмәйҙәр, 
Бер туҡтауһыҙ безләйҙәр. 
Безләшеп, улар беҙгә 
Сәскәнән бал эҙләйҙәр. 
(Ш.Бикҡол) 

БАЛ ҠОРТТАРЫ 
Билдәр быуып, бал ҡорттары 
Бәпембәгә һыу һибә. 
Һуттар йыйып күнәгенә, 
Ҡайта улар өйөнә. 
(М.Ҡасимова) 

БАЛ ҠОРТО ҺӘМ КҮБӘЛӘК 
Осалар болон буйлап 
Бал ҡорто һәм күбәләк. 
Ҡайҙа йәмле бигерәк, 
Баллы сәскә күберәк. 
(Ф.Рәхимғолова) 

БАЛ ҠОРТО 
Бик эшсән бер халыҡ 
Беҙгә бирә тәмле аҙыҡ. 
Сәскәләрҙән һут йыя, 
Матур кәрәҙҙәр ҡоя. 
Кәрәҙҙәрен мөлдөрәмә 
Балға тултырып ҡуя, 
Баҡсала ғына йорто, 
Ә исеме – бал ҡорто. 
(Ф.Ғөбәйҙуллина) 

БАЛ ҠОРТО 
Жыж-жыж килә бал ҡорто: 
“Килдем, - ти, - бында эшкә. 
Саҡырып тора мине 
Ал, зәңгәр, ҡыҙыл сәскә”. 
(Ф.Рәхимғолова) 

БАЛ ҠОРТО 
Тельняшка "кейгән" бал ҡорто 
Быҙлап оса яҡында, 
Әллә инде тыуып-үҫкән 
Десантниктар янында. 
Холоҡо ла бит шуларҙыҡы - 
Ҡурҡмай ҙа ул бер ниҙән, 
Ниңә инде ҡурҡһын ти ул - 
Ул бит тельняшка "кейгән"!.. 
(Ғ.Гайсин) 

КҮС 
Арғы остан бирге осҡа 
Күс болото күсенә. 
Күсә-күсә, килеп инә 
Буш умарта эсенә. 
(М.Илбаев) 

БАЛ ҠОРТО 
Гиҙеп туғай-болондарҙы 
Йыяһың сәскә һутын, 
Бөтә донъяға танытып 
Арттырҙың милләт ҡотон. 
Ҡояш нурына мансылған 
Алтынһыу һары төҫтә, 
Кәрәҙеңә бал тулғансы 
Кәрәк уңғанлыҡ, көс тә... 
Нескә билең биштән быуып 
Көн буйы етә эшең! 
Шуғалырҙа йыйған балың 
Татлы,хеҙмәт емешең! 
Күккә күтәреп маҡтарлыҡ 
Тырыш, етеҙ бал ҡортон! 
Исемеңә есемеңде 
Тап ҡылһаңсы, баш ҡортом! 
(М.Бикәнәсова)

